
   Урăхла

   Геннадий Айхи | Сăвă

   Каллех — «Отелло тутăрри».

Анчах та паянхи ватăлакан Отелло

халь — тавăрмасть. Йăлт ăнланать, пĕлет,

курать — чăн-чăн тĕрĕслĕхĕ

(ав халь, элексĕр-мĕнсĕр,

пулать, — «примитивла» ансат, —

суялăх та ултав).

Отелло — халь — тӳсет анчах... Çапах та

вăл — чăннипех те — савнă çынсăр,

ан тив, ултавлăскерсĕр... Пурпĕрех

чăтать анчах. Пĕлет:

тавăрмалли — никам та çук («тăшман-и»

хальхи вĕç-хĕрсĕр ăçтиçук?).

Çапла халь — хăш-пĕр «элчелсем»

(анчах, тен, питĕ «тăтăшрах»).

Калать: «Шăпа», —

тек, урăх,

вăл — нимĕн те чĕнмест.

Эппин, шăпи çапла: кирек те мĕн пулсан та,

пурăнмалла — Отеллон та... Кайран

ун вилмелле — тавăрусемсĕр,

«саккунлă», мирлĕ йĕркепе.

Ыттисене тивмесĕр,

çухалмалла ун — хăйĕн шăпипе,

пĕчченскерпе.

  